Syr Thomas Beecham – Cerddor ac Arweinydd 
 [Cofiwch addasu’r eirfa i siwtio’ch ardal leol. Mae croeso i chi rannu’r gwaith yn wahanol i’r hyn sydd wedi ei osod isod. ]
Adnodd: Mae llun o Syr Thomas i’w gael ar sleid Ppt.

· Ganwyd Syr Thomas Beecham yn 1879. Roedd ei deulu’n gyfoethog – roedden nhw wedi gwneud eu ffortiwn ym myd diwydiant. Cerddoriaeth oedd bywyd Thomas. O oedran ifanc iawn miwsig oedd ei brif ddiddordeb.

· Yn 1899 dechreuodd ei yrfa ddisglair, a chyda help ariannol ei deulu sefydlodd Gerddorfa’r London Philharmonic, ac arweiniodd gerddorfeydd eraill fel y Philharmonic Brenhinol, Philharmonic Lerpwl a cherddorfa Hallé. Mae arbenigwyr cerddorol yn dweud mai Syr Thomas Beecham oedd yr arweinydd cyntaf o Brydain i gyrraedd safon rhyngwladol – a teithiodd o amgylch y byd yn arwain gwahanol gerddorfeydd.

· Treuliodd Syr Thomas rhan fwyaf o’r Ail Ryfel Byd dramor – yn arwain cerddorfeydd yn Awstralia ac America.

· Mae yna nifer o straeon diddorol am Syr Thomas, oherwydd roedd ei fywyd yn eithaf lliwgar. Fedrwn ni ddim profi bod yr un o’r straeon yn wir, ond eto mae’n nhw’n straeon da!

Un o’r straeon enwocaf amdano yw hon:
· Ym 1944 roedd Prydain yn dioddef o effeithiau’r Ail Ryfel Byd. Roedd Llundain wedi dioddef nifer o ymosodiadau ffyrnig gan y Luftwaffe, ac roedd dogni bwyd a thlodi drwy’r wlad. Erbyn hyn roedd Syr Thomas yn 65 oed. Aeth i Harrods un prynhawn i weld be oedd yno. Gwelodd ddynes/fenyw yn dod ato, ac roedd o’n gwybod y dylai o ei nabod hi. Ond roedd o’n methu’n lân a chofio pwy oedd hi. Doedd o ddim eisiau ymddangos yn anghwrtais, felly pan ddwedodd hi, “How are you, Sir Thomas?” atebodd yn gwrtais, “I’m fine, thank you. How are you?”   

· Siaradodd y ddau gyda’i gilydd am rai munudau, a thrwy gydol yr amser roedd Syr Thomas Beecham yn trio’i orau glas i gofio pwy ar wyneb y ddaear oedd y ddynes/fenyw o’i flaen. Penderfynodd holi am ei gŵr – efallai y byddai hynny’n rhoi cliw iddo.
· “How is your husband?” gofynnodd.

“He’s keeping well, thank you Sir Thomas,” atebodd hithau.

And what is he doing these days?” holodd Syr Thomas.

“He’s still King, he’s still King!” oedd ei hateb. 

· Roedd o wedi bod yn siarad gyda’r Frenhines Elisabeth, mam ein brenhines bresennol. Weithiau dydyn ni ddim yn gweld be sy’n amlwg – er ei fod o dan ein trwynau ni!

· Mae’r Beibl yn dweud fod Iesu yn ‘Frenin ar brenhinoedd’ ac yn ‘Arglwydd ar Arglwyddi’*; ond doedd holl pobl Israel ddwy fil o flynyddoedd yn ôl ddim yn ei nabod o fel y Brenin chwaith. Roedd rhai wedi ei dderbyn yn syth, a’i ddilyn, ac eraill yn ffyrnig yn ein erbyn. Ond dydy agwedd ac ymateb pobl yn newid dim ar ffeithiau – Iesu ydy Brenin Brenhinoedd, ac ef ydy sail yr holl ffydd Gristnogol. 
Gweddïwn: Ein Tad, diolch i ti am Iesu, sy’n Frenin ar Frenhinoedd, ac Arglwydd ar Arglwyddi. Diolch am y newidiadau er gwell ddaeth yn sgil twf Cristnogaeth ar draws y byd. Diolch am ddynion a merched a roddodd eiriau Iesu ar waith – William Wilberforce, Thomas Barnardo ac Elizabeth Fry i enwi dim ond tri. Helpa ni i gofio gwerth Cristnogaeth. Amen. 

